
    Xa non parece un bebé




    Boris, aínda que medrou desde aquel día que ma regalaron, continúa sendo pequena. Segue a ter o pelo negro e os ollos verdes. Iso si, xa non parece un bebé.




    A Boris o cambio de casa veulle moi ben. É mais libre. Anda por todo o piso, sobe ás sillas e ao sofá. Ai o sofá! Penso que Matilde, a nai de Artur, non sabe ensinarlle como mamá. Mellor dito non se para con ela. Prefire coidar as plantas. Xa o dicía eu, que mamá podía ser profesora de gatos.




    Segue a durmir no seu berce e a comer no seu prato. Na caixa con area mexa e caga coma antes. Pero logo fai o que quere. Os pais de Artur déixanlle entrar en todos os cuartos menos subir ás camas. ¡s veces sobe e bérranlle.




    —Aí non, Boris. Veña, baixa —ordena Matilde mentres bate as mans ou dá unha patada no chan. E a gata pega un brinco. Artur, se non ven seus pais, déixalle tumbarse enriba da súa, sobre o edredón. Eu, se non tivese alerxia tamén lle deixaba.




    Alerxia xa teño pouca. Cada vez estou mellor. O médico dixo que co paso do tempo podíame pasar de todo. Mellor. Así volvería ter gatos parecidos a Boris, ou diferentes.

    Non. A Boris, non. Non estaría ben pedirlla outra vez. Meu curmán Pablo, o que debuxa barcos con bandeira, di Santa Rita Rita, o que se dá non se quita. Ten razón.




    Ademais, se non a acollese Artur, quen sabe onde e como estaría. Ao mellor noutro piso pequeno. Ao mellor nunha casa grande. Se cadra vivía nunha cidade. Se cadra vivía no campo. O máis seguro de todo é que eu non a vería como agora.




    Que sorte tiven!

    Que boa idea!




    Ai o sofá!




    Pero, que fixeches, Boris? —recriminoulle Matilde.




    Boris moveu as orellas e quedou moi queda, expectante.




    Boris elixira a tea de cretona do sofá da casa de Artur para darlle brillo ás unllas. Rabuñouna e tiña moitos fíos levantados.




    Si. Artur agora sabe moito de gatos. Moito.




    As gatas e os gatos non estropean os sofás por amolar. Nin as medias de mamá ou os pantalóns de papá. Cravan as gadoupas nas teas para preparalas para a caza. Elas sérvenlles tamén para defendérense.




    —Sabes, Laura? Iso só o fan coas patas de diante —díxome Artur.




    —E logo as de atrás?




    —Esas prepáranas cos dentes.




    —Que noxo me dá, Artur!

    E Artur explicoume que de noxo nada. Que era unha marabilla.




    Ten razón. As nosas unllas son menos importantes e para preparalas necesitamos limas, cortaunllas, tesoiras...




    Eles sen nada diso apáñanse.




    Aínda así, Matilde berroulle a Boris que non volvese facer iso; o de rabuñar os sofás.




    —Non, Matilde. O que lle hai que prohibir é ir ao salón. Se a deixas entrar vaino facer outra vez. Sería como se a un lle poñen comida diante cando ten fame e non o deixan comer.




    O pai de Artur tamén tiña razón. E Boris. O exemplo era claro. Xa eran tres a ter razón. Fallaba a señora Matilde, que tiña que aprender máis sobre os costumes dos gatos. Ela pediu que o próximo regalo que lle fixesen fose un libro que tratase da vida e dos coidados dos gatos.




    Que boa idea! —pensaron.

